
Diolch yn fawr iawn i chi am y gwahoddiad caredig i siarad gyda chi heno. Mae’n bleser mawr ac yn fraint aruthrol cael bod gyda chi. Rydw i’n gwybod am y gwaith gwerthfawr rydych chi’n ei wneud i hybu’r iaith Gymraeg, yn enwedig drwy ysgolion. Rydw i hefyd yn gwybod rhywfaint am un o’r ysgolion enwocaf efallai - Ysgol Glyndwr ym Mryntirion, Pen-y-bont ar Ogwr, hanner milltir yn unig o fy nghartref teuluol i (ble mae fy nhad yn byw o hyd) a ble aeth fy chwaer a minnau i’r ysgol.                                     
Mae’n rhaid i mi gyfaddef fy mod i’n teimlo dan bwysau heno i siarad Cymraeg yn gwbl gywir, rhag codi cywilydd ar y criw rhagorol o athrawon oedd gen i yn Ysgol Glyndwr! Wrth gwrs, dim ond am ddwy flynedd fues i yno, fel aelod o’r dosbarth meithrin, cyn i’r ysgol gau yn anffodus, ac mae’r atgofion plentyn sydd gen i fwy yn y lluniau rydw i wedi’u gweld nag atgofion gwirioneddol mae’n debyg. Fy chwaer a minnau mewn gwisg ysgol drwsiadus (a het bowler hefyd wrth gwrs), ochr yn ochr ag adroddiadau ysgol eithriadol fanwl i blentyn dwy neu dair oed. Arwydd efallai o’r amser oedd yn cael ei roi, a phroffesiynoldeb ac ymrwymiad casgliad mor rhagorol o staff addysgu.
Rydyn ni i gyd yn gynnyrch ein magwraeth. Doedd teulu fy nhad ddim yn siarad Cymraeg o gwbl, ond roedd fy nau riant yn credu’n angerddol ym mhwysigrwydd ein hiaith a’n treftadaeth ni. Roedd teulu fy mam o Gwm Llynfi yn lowyr a dim ond gyda ni’r plant oedden nhw’n siarad Cymraeg. Roedden nhw wrth eu bodd ein bod ni’n cael cyfle i fynychu ysgolion cyfrwng Cymraeg am gyfnod o’n haddysg o leiaf.       
Mae hon yn elfen bwysig yn fy nheimladau cryf ac angerddol i at Gymru ac at ein dwy iaith. Mae bod yn ddwyieithog (neu siarad mwy fyth o ieithoedd) yn ased aruthrol ond dydyn ni ddim yn defnyddio nac yn dathlu hynny yn llawn.            
Mae gwledydd goleuedig yn manteisio i’r eithaf ar eu cryfderau. Ochr yn ochr â’n tirlun hardd, ein medrusrwydd yn y byd chwaraeon, cerddorol a diwylliannol, mae’r iaith Gymraeg yn elfen nodedig a phwerus o’r hyn sy’n gwneud Cymru y genedl ydyw.
Mae corfforaethau effeithlon yn sylweddoli hyn eisoes - edrychwch ar Brifysgol Caerdydd (sydd yn y pumed safle yn y Deyrnas Unedig am ragoriaeth ymchwil) - mae’n gwerthu ei lleoliad ym mhrifddinas Caerdydd, mewn gwlad ddwyieithog, yn rhan o genedl fechan fedrus, a lle hyfryd i fyw ynddo, ac ati.       
Roeddwn i’n meddwl y byddwn i’n rhannu gyda chi heno rywfaint o’r hyn sy’n cael ei alw erbyn hyn yn ‘yrfa portffolio’ rwy’n credu (ac rydw i’n cyfaddef bod hyn wedi digwydd i mi fwy ar hap na thrwy unrhyw gynllun!).
Fy mhrif rôl i yw Athro Llywodraethu ym Mhrifysgol Lerpwl, dinas fel mae’n digwydd sydd â threftadaeth Gymreig odidog fel y gwyddoch chi. Fe symudais i i Lerpwl yn fuan ar ôl cwblhau fy PhD ar ddamcaniaeth wleidyddol ym Mhrifysgol Caerdydd. Rydw i wedi aros yno’n llawer hirach nag oeddwn i wedi’i ddisgwyl a’i fwriadu, yn bennaf oherwydd y parch a’r gefnogaeth a ddangoswyd at fy ngwaith ymchwil i i ddatganoli, parch a chefnogaeth a oedd, ar adegau yn y gorffennol, yn llai amlwg ymhlith rhai o brifysgolion Cymru. Efallai eu bod nhw’n ofni cael eu labelu’n ‘blwyfol’ neu efallai mai diffyg gweledigaeth, cred a hunanhyder yn nhalent ein cenedl oedd yn gyfrifol am hyn, dydw i ddim yn siŵr. Byddaf yn trafod hynny yn nes ymlaen.
Cyd-darodd fy astudiaeth i o wleidyddiaeth Cymru, gyda ffocws ar y cyfansoddiad newydd oedd ar y gorwel, yn hwylus ac yn ffodus â dyfodiad y Cynulliad yn un naw naw naw. Felly, gyda’r fantais o bron i ugain mlynedd o astudio gwleidyddiaeth ein cenedl – yn etholiadol ac yn sefydliadol – beth allaf i ei ddweud am y sefyllfa fel ag y mae ar hyn o bryd? 
Yn sicr, mae tirlun gwleidyddol y Deyrnas Unedig gyfan, chwe mis ar ôl Etholiad Cyffredinol y Deyrnas Unedig a chwe mis tan Etholiad Cyffredinol Cymru, yn dirlun diddorol ac anwadal. Dyma Lywodraeth a gafodd ei hethol gydag ychydig mwy na chwarter pleidlais pobl Cymru, a llai na phymtheg y cant yn yr Alban (y cyfrannau isaf ers un naw pedwar pump). Yn Lloegr, cefnogodd deugain y cant o’r etholwyr y blaid newydd sy’n llywodraethu. Mae’n rhyfedd dweud Teyrnas Unedig ...  
Ond eto, er gwaetha’r rhan allweddol y gallem ei chwarae mewn undod o’r newydd, mae Cymru’n cael ei hanwybyddu’n ddyfal gan bawb ar wahân i’r criw bychan ohonom ni yma sy’n rhyfeddu at y genedl wleidyddol sy’n datblygu.             
Rydw i wedi meddwl llawer am hyn ac, i ryw raddau, nid yw hynny’n cyfrif llawer os ydyn ni ein hunain o ddifrif am ein gwleidyddiaeth. Fodd bynnag, mae gen i ofn nad ydyn ni gan fwyaf.
Wrth gwrs nid yr Alban yw Cymru - ’dyw hi erioed wedi bod a ’fydd hi byth. Profodd Refferendwm Annibyniaeth yr Alban dri mis ar ddeg yn ôl bod rhaid i’r drefn ddeuol syml o genedlaetholdeb ac undod sydd wedi diffinio gwleidyddiaeth Prydain a Chymru’n dawel bach gael ei chladdu unwaith ac am byth. Fe ddywedais i ar ôl y refferendwm bod ffurf yr undeb - wedi’i chanoli, yn anghytbwys ac yn troi’n drahaus o amgylch Lloegr - mor anacronistig yn awr fel ei bod yn ymddangos yn hen a hynod. 
I mi, y risg wirioneddol yw’r rhai sy’n gwrthod cydnabod y realiti gwleidyddol newydd ac sy’n glynu wrth hen syniad o’r Undeb ble mae sofraniaeth seneddol yn oruchaf, y gwledydd i gyd yn israddol, a Lloegr a Phrydain yn gyfystyr â’i gilydd. Nid rhyw slogan yn steil ‘W1A’ gan y BBC yw’r “gwledydd a’r rhanbarthau”, gydag esgus cefnogi’n cael ei warantu o bosib, a dyfarnu consesiynau. Dim ond i ni barhau i weld ‘ffederaliaeth’ fel “ffansi i dramorwyr” (fel y’i galwyd yn gofiadwy gan y Dirprwy Swyddog Llywyddol, David Melding), mae’r Undeb yn parhau mewn perygl difrifol.              
Yn wir, mae hyn yn ymestyn y tu hwnt i wleidyddiaeth. Bydd sefydliadau’r DU ym mhob sector sy’n methu bod yn effro i’r realiti gwleidyddol newydd yn helpu i seinio diwedd yr Undeb yn uwch ac yn gyflymach na Nicola Sturgeon fyth.      
Felly do, mae’r platiau tectonig wedi symud, ond wyddoch chi beth, efallai y bydd y berthynas wleidyddol rhwng y gwledydd ar yr ynysoedd hyn yn gryfach, nid gwannach, yn y dyfodol o ganlyniad, o gofio’r sŵn a’r cynddaredd i’r dwyrain o’n ffin ni ac i’r gogledd o’u ffin nhw.
Mae ein siwrnai wleidyddol fodern ni yng Nghymru wedi bod yn wahanol i raddau. Fel y cyfeiriodd Simon Jenkins yn eithaf caredig ato, cyflwynwyd gennym: "Y mandad mwyaf nerfus posib ar gyfer hunanlywodraeth". Yn fy marn i, roedd hyn yn dyst i ddiffyg hyder ein dosbarthiadau gwleidyddol, ac absenoldeb unrhyw gonsensws am yr hyn rydyn ni fel Cymry wir ei eisiau ar gyfer dyfodol ein gwlad.   
Y gwir ydyw ein bod ni wedi bod yn eithriadol o un dimensiwn yma yng Nghymru am yn rhy hir o lawer. 
Er cael y canlyniadau gwaethaf ers bron i ganrif ddwy waith, yn 2015 a 2010, drwy gydol y ganrif ddiwethaf bron, a degawd a hanner cyntaf y ganrif hon, mae Cymru a Llafur wedi mynd law yn llaw. Beth bynnag yw eich gwleidyddiaeth chi, nid yw gormod o’r un peth byth yn beth da. Mae’r wleidyddiaeth luosogaethol newydd wedi dechrau a bydd yn ennill momentwm y flwyddyn nesaf gyda chymorth system etholiadol fwy cyfrannol y Cynulliad. Bydd o leiaf 5 plaid yn cael eu cynrychioli yn y Bae y flwyddyn nesaf.                
Os ydyn ni am ddatblygu mwy o hyder i arwain yn well, mae’n rhaid i ni ddatblygu i fod yn wlad ddysgu briodol, gyda dinasyddion sydd â dyhead mawr i fod yn hunanfeirniadol ac i feirniadu eraill. Mae’n rhaid i ni ddatblygu diwylliant o her ac o adlewyrchu, diwylliant ble mae’n hawdd ac yn dderbyniol lladd ar ein gilydd, ac ymestyn ein huchelgais gyda beirniadaeth adeiladol sy’n mynd ati i helpu, nid bychanu. Yn ôl at chwaraeon, heb gystadlaethau rheolaidd ar lefel ryngwladol a gwrthwynebwyr ar y lefel uchaf, ni fyddai gan ein hathletwyr hyder i lwyddo.            
Mae dryswch y dadlau dros werth cynhenid datganoli ei hun, yn erbyn perfformiad y llywodraethau yn y Cynulliad, yn fwriadol wrth gwrs, ac mae wedi profi’n fuddiol i elynion gwleidyddol y blaid Lafur. Ar adegau, yn gwbl deg, mae beirniadaeth cyfryngau’r Deyrnas Unedig o’r Gwasanaeth Iechyd Gwladol a’r system addysg yma yng Nghymru yn wrthun i ni. Mae ganddyn nhw ddiddordeb o’r diwedd yng Nghymru, yn seiliedig ar gymysgfa fyrbwyll o anesmwythyd poblogaidd a mesurau perfformiad rhy simplistig. Nid dweud ydw i nad oes arnom ni angen bod yn fanwl wrth hunanddadansoddi, ond mae diffyg dadansoddi yn y cyswllt yma. Ac yn sicr does arnom ni ddim angen mwy o hunanfflangellu am gyflwr Cymru ers datganoli, fel pe baen ni’n llai abl rywsut o lywodraethu nag unrhyw boblogaeth neu genedl arall.          
Y cyfan a wnaiff hynny fydd difrod pellach i hyder gwleidyddol sydd eisoes yn fregus. Y gwir yw bod da a drwg ym mherfformiad pob llywodraeth. Fe fu llwyddiannau, a digon o fethiannau hefyd.   
Does gen i ddim amheuaeth bod Llywodraeth ar ôl Llywodraeth yng Nghymru wedi colli cyfleoedd i ddylanwadu ar well dyfodol - i fod yn wahanol, nid dim ond er mwyn bod yn wahanol, ond am fod yr holl dystiolaeth yn dangos bod gwahanol ddewisiadau polisi ar gael a allai arwain at fanteision gwirioneddol i Gymru.
Rydw i’n synhwyro ein bod ni’n wynebu argyfwng real iawn o ran arweinyddiaeth yng Nghymru. 
Mae’r problemau’n niferus a dwfn. Ond mae un o’r rhai mwyaf allweddol – diffyg amrywiaeth – yn un y gellir ei datrys yn hawdd iawn.              
Mae arweinyddiaeth amrywiol yn ased gwerthfawr am sawl rheswm:
> mae gennym ni adnoddau cyfyngedig mewn gwlad fechan, felly dydyn ni ddim yn gallu fforddio gwastraffu hanner y boblogaeth
> mae hefyd yn ymwneud â hygrededd a phroffil, gan wasanaethu’r boblogaeth yn ei holl amrywiaeth
> ac, yn allweddol, ceir yr achos busnes hefyd - gwneud penderfyniadau mwy cytbwys a chrwn ym mhob maes pŵer.          
Mae posib edrych ar danddefnyddio merched mewn swyddi arwain fel cam hynod wastraffus ar ei orau, ac fel gwastraff cwbl anfoesol ar ei waethaf.  
Rydyn ni wedi clywed llawer o eiriau dewr am gydraddoldeb y rhywiau ac wedi gweld rhywfaint o weithredu. Ond rydyn ni mewn perygl mawr o orffwys ar ein rhwyfau gyda’r agenda yma. Rydw i’n synhwyro rhyw gyfforddusrwydd diog erbyn hyn, oherwydd ein bod ni wedi gwneud cynnydd clir mae’n debyg, gydag ambell fenyw uchel ei phroffil ychwanegol i’w gweld yma a thraw hyd y lle. Does dim gwadu bod rhywfaint o gynnydd yn well na dim - ac yn sicr yn well na symud am yn ôl - ond eto mae hwn yn dric.        
Beth am i ni edrych ar rai ystadegau sydd braidd yn boenus yn y fan yma: 
· Mae llai na chwarter ein Haelodau Seneddol  a’n cynghorwyr lleol etholedig yn ferched.                
·  Dim ond dwy fenyw sy’n Brif Weithredwyr ar y can cwmni uchaf yng Nghymru. 
· Dynion yw naw deg wyth y cant o hyfforddeion peirianneg Cymru, mae ffiseg yn safle un deg naw o ran ei boblogrwydd fel pwnc lefel A ymhlith merched, ond yn bedwerydd ar gyfer y bechgyn.
·  Ddeugain a phump o flynyddoedd ar ôl y Ddeddf Cyflog Cyfartal, mae bwlch o un deg saith y cant rhwng cyflogau dynion a merched, gan godi i dri deg chwech y cant i weithwyr rhan amser. 
Ond eto, does neb yn ddigon ffôl i wahaniaethu yn agored yn erbyn rhywun ar sail rhyw (neu hil) y dyddiau hyn ... oes? Rydyn ni i gyd yn gyfarwydd ag iaith cydraddoldeb ac yn cadw’n agos at y sgript.
Ond nid yw gwybod a siarad yr un peth â mynd ati i wneud, yw e?   
Y gwir yw bod drysau haenau uchaf pŵer a dylanwad ar gau i bawb ar wahân i ferched sy’n eithriadol benderfynol. Hefyd, merched penderfynol y mae eu hwynebau a’u cefndiroedd yn ffitio. O feiddio bod yn wahanol eich steil, eich ffordd o siarad neu eich ymddangosiad, neu, pe bai’n dod i hynny, ymatal rhag cydymffurfio mewn rhyw ffordd fechan, rydych chi’n debygol o gael eich bychanu, eich gwthio i’r cyrion neu eich anwybyddu (neu’r tri).
Os ydyn ni am fod yn gryfach, mae’n rhaid i ni ddefnyddio ein holl dalent yng Nghymru, nid rhan fechan ohoni. Mae’n rhaid i ni feithrin arweinyddiaeth gyhoeddus sy’n arloesol, yn uchelgeisiol ac yn rhagorol, yn seiliedig ar ddyhead, hyder ac ychydig bach o ddicter wedi’i sianelu’n gadarnhaol. Bydd hyn yn cynnwys gofyn rhai cwestiynau anodd ac anghyfforddus, a’r cyfan yn seiliedig ar her sylfaenol sydd, fel mae’n digwydd, yn ein hwynebu ni bob dydd yn y byd chwaraeon - pa mor barod ydyn ni yng Nghymru i fod y gorau?
++++++++
Ar ôl bod yn athletwraig ryngwladol, rydw i’n gwybod beth sy’n gwneud arweinydd da neu wael, neu gapten llwyddiannus. Nid y chwaraewr mwyaf medrus ar y cae fel rheol, na’r athletwr gorau’n dechnegol. Ond yr un sydd, pan mae pethau’n mynd o chwith, yn gwbl ddibynadwy a byth yn eich siomi chi. Un sydd â chred a didwylledd ac sy’n codi ei gêm - yn llythrennol ac yn drosiadol - sy’n ddewr ac yn llawn gweledigaeth, yn arwain o’r blaen, rhywun y mae pawb yn ymddiried ynddo.
Fel y gwyddoch chi, rydw i wedi treulio llawer o fy nghyfnod diweddar yn gweithio yn y byd chwaraeon, yn gadeirydd ar Chwaraeon Cymru - prif gorff cynghori Llywodraeth Cymru ar bob agwedd sy’n ymwneud â chwaraeon, o lawr gwlad i’r athletwyr elitaidd a’r timau rhyngwladol.               
Rydyn ni’n siarad llawer iawn am y ‘Podiwm’ mewn chwaraeon, ond nid dim ond podiwm y medalau mewn Gemau Olympaidd a chwpanau rygbi’r byd. Mae hyn yn ymwneud â chwaraeon i bob dinesydd yng Nghymru, dim ots beth yw ei oedran, ei ryw, ei gefndir na ble mae’n byw. Y podiwm personol sy’n bwysig yn y fan yma, o redeg eich milltir gyntaf i dynnu’r llwch oddi ar eich raced tennis am gêm gyfeillgar.      
Ac mae’n rhaid i hyn ddechrau gyda’n plant ieuengaf ni. Mae ein merch fach dau ddeg tri mis oed ni’n gallu cicio a dal pêl yn barod, ac mae’n dysgu nofio ac yn gwybod sut mae dal ffon hoci. Fe fyddech chi’n disgwyl hynny, meddech chi! Ond nid dim ond sgiliau ar gyfer chwaraeon yw’r rhain, ond adnoddau ar gyfer bywyd egnïol ac iach. Oherwydd y gwir yw, ’allwn ni ddim anobeithio am salwch cronig a gordewdra a pheidio â meithrin sgiliau’r genhedlaeth nesaf i wneud dewisiadau cadarnhaol am eu bywydau fel oedolion. Y realiti yw mai hon yw’r genhedlaeth gyntaf o blant sydd â disgwyliad oes is na’u rhieni. Mae unigolion segur yn gorfforol yn treulio bron i ddeugain y cant yn fwy o ddyddiau yn yr ysbyty na phobl egnïol. Mae mynd i’r afael â’r afiechyd yma yn argyfwng i bolisi cyhoeddus. Y newyddion da yw bod gennym ni yn y byd chwaraeon bresgripsiwn ar gyfer y genedl, wedi’i lofnodi gan ein clybiau chwaraeon, ein campfeydd a’n hathrawon Swmba.
Ac mae’r sylfeini yn eu lle gennym ni. Mae Cymru yn arwain y ffordd o ran cyfranogiad mewn chwaraeon. Yn gwbl groes i’r dirywiad sydd i’w weld ledled y DU, mae mwy a mwy o bobl yng Nghymru’n elwa o fanteision gweithgarwch corfforol a chwaraeon rheolaidd. Rydyn ni wedi gweld cynnydd o hanner cant y cant yn nifer y plant sy’n cymryd rhan ers 2011, a’r wythnos ddiwethaf cyhoeddwyd cynnydd pellach gennym ni yn nifer y plant sydd wedi gwirioni ar chwaraeon. Ac mae hynny ochr yn ochr â’r naid o dri deg pedwar y cant yng nghyfraddau’r oedolion. Mae Cymru yn arwain y ffordd mewn chwaraeon. Fe ddylen ni fod yn gweiddi hynny o ben toeau’r tai.
Fe ddywedais i fod gennym ni ddiffyg hyder a chred fel cenedl. Mae’n fy nharo i nawr y gallai chwaraeon gynnig rhai gwersi yn hyn o beth. Y peth gorau un am weithio yn y byd chwaraeon yw’r hyder. Mewn sawl ffordd, mae chwaraeon a’u hathletwyr yn gweithredu ar sail fformiwla syml, wedi'i phriodoli i feritocratiaeth eithaf hen ffasiwn a hynod. Nid yw rhedeg gyflymaf, sgorio’r nifer mwyaf o geisiau, neu daflu bellaf yn dibynnu ar addysg, lleoliad na chefndir. Mae pencampwyr byd a sêr y byd chwaraeon yn dod o Gymru ben baladr: daw Aled Siôn Davies o Ben-y-bont ar Ogwr, Geraint Thomas, Gareth Bale a Sam Warburton o’r Eglwys Newydd yng Nghaerdydd (yr un ysgol a dweud y gwir), mae Jade Jones o’r Rhyl, Lee Selby o’r Barri, Jamie Donaldson o Bontypridd, Non Stanford o Abertawe a Leigh Halfpenny o Orseinon.
Yn ogystal â gwisgo lliwiau coch Cymru gyda balchder, yr un peth sydd gan y sêr yma i gyd yn gyffredin yw hunan-gred ddiwyro bod cyrraedd y safle uchaf yn y byd nid yn unig yn bosib os ydych chi’n Gymro, ond mewn gwirionedd bod hynny’n helpu. Mae eu hyder yn seiliedig ar y ffaith nad ar hap rydyn ni’n bencampwyr byd mewn chwaraeon, ond drwy gynllun manwl. Rydyn ni’n defnyddio ein hadnoddau’n effeithlon ac yn fedrus i adnabod talent chwaraeon o’r oedran ieuengaf posib, a’i meithrin a darparu hyfforddiant, gwyddoniaeth chwaraeon a rhywbeth sydd ag enw eithaf crand, cefnogaeth ffordd o fyw yn perfformio, i wneud yn siŵr nad oes unrhyw gam gwag yn y gwaith o gynhyrchu’r genhedlaeth nesaf o bencampwyr byd yng Nghymru.              
Rydyn ni’n gwybod bod llawer mwy i’w wneud ond, y ffaith yw, mae Cymru’n enwog ledled y byd fel cenedl chwaraeon falch sy’n gwneud yn llawer gwell na’r disgwyl o ystyried ei phoblogaeth, ac mae hynny’n profi ein bod ni ar y llwybr iawn. Mae chwaraeon yn creu teimlad da yng Nghymru: roedden ni i gyd yn eithriadol falch o gasgliad medalau Olympaidd a Pharalympaidd 2012 ac roedden ni i gyd ar ben ein digon pan oedd Cymru ar frig tabl y medalau am ennill mwy o fedalau y pen nag unrhyw wlad arall yng Ngemau Cymanwlad Glasgow y llynedd ar sail ei phoblogaeth - mwy nag Awstralia, mwy na Seland Newydd, mwy na Chanada ac ie, mwy na Lloegr! Daeth Tîm Cymru adref gyda mwy nag erioed o fedalau - tri deg chwech (gan drechu ein targed estynedig hyd yn oed, a oedd yn feiddgar o uchelgeisiol).                
Yn llai adnabyddus, ond yr un mor bwysig i hyder yn ein systemau: mae deunaw y cant, ie bron i un rhan o bump, o’r rhaglen elitaidd yng nghamp fwyaf llwyddiannus Prydain, beicio, yn Gymry. A hynny gyda llai na phump y cant o’r boblogaeth.
Cafodd deuddeg y cant o record Team GB o fedalau Paralympaidd ei hennill gan athletwyr o dref yng Nghymru sy’n agos iawn atoch chi. Hyn i gyd gyda llai na phump y cant o’r boblogaeth.    
Mae’n bur debyg eich bod chi’n meddwl sut yn y byd y cyflawnwyd hyn? Fe hoffwn i feddwl mai un o’r atebion i pam ddigwyddodd hyn yw am ein bod ni wedi meiddio bod yn wahanol yn y byd chwaraeon yng Nghymru. Mae ein partneriaethau diweddaraf ni lai a llai gyda chanolfannau hamdden cynghorau lleol neu gyrff rheoli cenedlaethol, a fwy a mwy gyda’r Ymddiriedolaeth Genedlaethol ar gyfer gweithgareddau awyr agored mewn gofod gwyrdd, gyda Sefydliad y Merched i ddatblygu’r cnewyllyn nesaf o hyfforddwyr chwaraeon benywaidd, a’r Girl Guides i ddatblygu gweithgareddau sy’n apelio at ferched llai hoff o chwaraeon yn draddodiadol.
Rydw i wir yn credu y gallai sectorau eraill ddysgu oddi wrth y byd chwaraeon yng Nghymru, yn enwedig ein huchelgais a’n dyheadau, sydd wedi’u cyfateb gan hunan-gred a hyder cadarn.                   
Fy neges i i gloi yw bod athletwyr Cymru eisoes yn llwyddiant ar lwyfan y BYD. Nid dim ond herio’r byd maen nhw wedi ei wneud, ond sicrhau buddugoliaethau a dangos medrusrwydd a hunan-gred nodedig, ac mae’n rhaid i ni ledaenu hynny ymhell y tu hwnt i’r byd chwaraeon.
Ceir dywediad yn y byd chwaraeon y gellid ei ddefnyddio i gyfeirio at weddill bywyd cyhoeddus Cymru hefyd yn fy marn i - "bod yn gyfforddus gyda’r anghyfforddus”.
Os ydyn ni am greu dyfodol gwahanol i Gymru, mae’n rhaid i ni i gyd bennu nodau uwch ar gyfer y sefydliadau rydyn ni’n gweithio â nhw, gan ymestyn ein gorwelion gwleidyddol a phersonol. Mae’n rhaid i ni feithrin dinasyddion uchelgeisiol, ysbrydoledig a hunanfeirniadol, yn ddynion a merched. Wedyn, efallai y bydd gennym ni’r arweinyddiaeth y mae arnom ei hangen a llwyddiant y mae ein cenedl dalentog yn ei haeddu yn y dyfodol.

